
Ответственный за выпуск:
О. Чориев

Редакторы: 
Э. Мустафаев, Е. Ярмолик, М. Шарифова,
Ш. Бекназарова, Х. Юлдашева, Э. Шарипов

Корректор: 
М. Турсунов

Технический редактор: 
У. Сапаев 

Дизайнер:
Д. Ражапов

Адрес редакции:
100047. Город Ташкент, 

Annotatsiya. Mazkur maqola Yangi Oʻzbekistonning zamonaviy xalqaro munosabatlardagi roli va uning global 
hamda mintaqaviy miqyosda ilgari surayotgan xalqaro huquqiy tashabbuslari tahliliga bagʻishlangan. Tadqiqotda 
mamlakatimizning xalqaro huquq normalarining oddiy isteʼmolchisidan faol norma ijodkoriga aylanib borish di-
namikasi tadqiq etiladi. Ushbu jarayonni kompleks oʻrganish maqsadida tizimli yondashuv, tasni�lash, qiyosiy tahlil 
va tarixiy tadrijiylik metodlaridan foydalanilgan. Oʻzbekiston tashabbusi bilan ishlab chiqilayotgan 2 ta xalqaro 
konvensiya hamda BMT Bosh Assambleyasi tomonidan bir ovozdan qabul qilingan 10 dan ortiq maxsus rezolyut-
siyalarning mazmun-mohiyati va huquqiy asosi ilmiy jihatdan baholangan. Olib borilgan tadqiqotlar natijasida 
Oʻzbekistonning xalqaro huquqiy tashabbuslari va milliy strategiyalari oʻrtasidagi oʻzaro uygʻunlik hamda ularning 
xavfsizlik, iqlim oʻzgarishi, turizm va giyohvandlikka qarshi kurashdagi oʻrni aniqlangan. Yakuniy xulosa sifatida, 
mamlakatimiz tomonidan ilgari surilayotgan global gʻoyalar xalqaro huquqiy tartibotni mustahkamlashga, min-
taqaviy barqarorlikni taʼminlashga va Oʻzbekistonning dunyo hamjamiyatidagi nufuzini tubdan oshirishga xizmat 
qilishi ilmiy asoslab berilgan.

Kalit soʻzlar: xalqaro huquq, xalqaro huquqiy tartibot, norma ijodkorligi, xalqaro huquqiy tashabbus, xalqaro 
tashkilot, xalqaro shartnoma, konvensiya, rezolyutsiya

МЕЖДУНАРОДНО-ПРАВОВЫЕ ИНИЦИАТИВЫ НОВОГО УЗБЕКИСТАНА

Юнусов Хайдарали Муратович,
доктор юридических наук, 

ведущий научный сотрудник 
Исследовательского центра 

факультета международного права 
и сравнительного правоведения 
Ташкентского государственного 

юридического университета 

Аннотация. Настоящая статья посвящена анализу роли Нового Узбекистана в современной сис-
теме международных отношений, а также международно-правовых инициатив, выдвигаемых им на 
глобальном и региональном уровнях. В исследовании рассматривается динамика трансформации нашей 
страны из простого потребителя норм международного права в активного субъекта международного 
нормотворчества. В целях комплексного изучения данного процесса использованы системный подход, 
методы классификации, сравнительного анализа и исторического развития. С научной точки зрения 
дана оценка сущности и правовым основам двух международных конвенций, разрабатываемых по инициа-
тиве Узбекистана, а также более десяти специальных резолюций, единогласно принятых Генеральной 
Ассамблеей Организации Объединённых Наций. По результатам проведённого исследования выявлена 

взаимосвязь международно-правовых инициатив Узбекистана с национальными стратегиями, а также 
определено их значение в обеспечении безопасности, противодействии изменению климата, развитии 
туризма и борьбе с незаконным оборотом наркотиков. В качестве итогового вывода научно обосновано, 
что глобальные инициативы, выдвигаемые нашей страной, способствуют укреплению международного 
правопорядка, обеспечению региональной стабильности и существенному повышению авторитета Рес-
публики Узбекистан в мировом сообществе.

Ключевые слова: международное право, международный правопорядок, международное нормот-
ворчество, международно-правовая инициатива, международная организация, международный договор, 
конвенция, резолюция

INTERNATIONAL LEGAL INITIATIVES OF NEW UZBEKISTAN 

Yunusov Khaydarali Muratovich, 
Senior Research Fellow of the Research Center, 

Faculty of International Law and Comparative Law, 
Tashkent State University of Law,

Doctor of Science in Law 

Abstract. This article is devoted to the analysis of the role of New Uzbekistan in modern international relations 
and the international legal initiatives it is promoting on a global and regional scale. The study examines the dyna-
mics of our country’s transformation from a simple consumer of international legal norms to an active norm-maker. 
In order to comprehensively study this process, a systematic approach, classi�ication, comparative analysis, and 
historical progressiveness methods were used. The content and legal basis of 2 international conventions being de-
veloped at the initiative of Uzbekistan and more than 10 special resolutions unanimously adopted by the UN General 
Assembly were scienti�ically assessed. As a result of the research, the coherence between Uzbekistan’s international 
legal initiatives and national strategies and their role in the �ight against security, climate change, tourism, and 
drug addiction were determined. As a �inal conclusion, it is scienti�ically substantiated that the global ideas promo-
ted by our country serve to strengthen the international legal order, ensure regional stability, and radically increase 
Uzbekistan’s in�luence in the world community.

Keywords: international law, international legal order, rule-making, international legal initiative, internatio-
nal organization, international treaty, convention, resolution

Kirish
Insoniyat tarixini xalqaro huquqsiz tasavvur 

etib boʻlmaydi. Davlatchilik va kishilik jamiyati 
taraqqiyotining turli bosqichlarida xalqaro 
huquq tinchlik va xavfsizlikni ta’minlash hamda 
barqaror rivojlanishning kafolati boʻlib xizmat 
qilgan va hozir ham xizmat qilmoqda. 

Oʻz oldiga demokratik fuqarolik jamiyati 
qurish orqali farovon hayotga erishishni maqsad 
qilgan har qanday davlat, birinchi navbatda, inson 
va jamiyat xavfsizligiga e’tibor qaratadi. Tabiiyki, 
yaxlit xavfsizlikka huquqiy tartibotsiz erishib 
boʻlmaydi. Huquqiy tartibotga asoslangan xavfsiz-
likkina barqaror taraqqiyot garovidir. Milliy hu-
quqning mazkur tamoyilini xalqaro huquq tizimi-
ga ham toʻla tatbiq etish mumkin. Xalqaro huquqiy 
tartibotsiz mintaqaviy va global xavfsizlikni ham, 
barqaror taraqqiyotni ham ta’minlab boʻlmaydi. 

Xuddi milliy huquqda boʻlgani kabi, xalqaro 
huquqiy tartibot ham huquqiy ong, yuridik 

amaliyot va xalqaro huquq normalari asosida 
shakllanadi. Huquq normalarining aniq va bir 
xilda qoʻllanilishi huquqiy tartibot samarasini 
namoyon etuvchi oʻziga xos koʻrsatkichdir. 

Xalqaro huquq normasi – xalqaro huquq 
subyektlarining kelishuvi asosida tuzilgan rasmiy 
qoida boʻlib, ushbu subyektlarning huquqlari, 
majburiyatlarini belgilaydi va ularni yuridik 
mexanizm bilan ta’minlaydi (Lukashuk & Saidov, 
2006, p. 49). Xalqaro huquq normalarini yaratish 
jarayoni muayyan, ya’ni xalqaro huquq subyektla-
rining kelishilgan irodasini ifodalash jarayonidir. 
Xalqaro huquq normalarini ishlab chiqishda 
suveren va teng huquqli subyektlar ishtirok etadi. 

Xalqaro norma ijodkorligining zamonaviy 
jarayoni xalqaro tashkilotlar rolining kuchayishi 
bilan tavsi�lanadi. Shu munosabat bilan xalqaro 
tashkilotlarning norma ijodkorligi faoliyati xal-
qaro huquq norma ijodkorligining tarkibiy qismi 
sifatida oʻrganiladi. Rossiyalik huquqshunos 

K. Bekyashevning (2003, p. 257) �ikricha, xalqaro 
tashkilotning huquq ijodkorligi jarayoni huquqiy 
normalar yaratish, shuningdek, ularni yanada 
takomillashtirish, oʻzgartirish yoki bekor qilishga 
qaratilgan faoliyatni oʻz ichiga oladi.

Xalqaro huquq normalari xalqaro norma ijod-
korligi mahsulidir va bu jarayon milliy huquqdagi 
norma ijodkorligidan keskin farq qiladi. Xalqaro 
huquqda norma ijodkorligi jarayoni koʻplab xo-
rijiy mutaxassislar (Klabbers, 2021; Shaw, 2017; 
Sands & Klein, 2009) va mahalliy huquqshunos 
olimlar (Maxamatov, 2024; Moʻminov, 2019) to-
monidan batafsil ilmiy tahlil qilingan, biroq ushbu 
jarayonning boshlangʻich nuqtasi sifatida dav-
latlarning xalqaro huquqiy tashabbuslari milliy 
huquqshunoslik fanimizda deyarli oʻrganilmagan. 
Fikrimizcha, xalqaro norma ijodkorligining aso-
sida, birinchi navbatda, xalqaro huquqning bir-
lamchi subyektlari boʻlmish davlatlarning xalqaro 
huquqiy tashabbuslari yotadi. Yangi Oʻzbekiston 
misolida, mamlakatimizning xalqaro aloqalardagi 
faolligi va xalqaro norma ijodkorligi jarayonidagi 
ishtiroki davlatimiz rahbarining xalqaro huquqiy 
tashabbuslari orqali yaqqol namoyon boʻlib 
kelmoqda. Mazkur mavzuni oʻrganishning amaliy 
ahamiyati shundaki, Oʻzbekistonning xalqaro 
aloqalardagi faolligi va xalqaro norma ijodkor-
ligidagi ishtirokini takomillashtirish istiqbollari 
mamlakatimizning xalqaro miqyosdagi nufuzini 
oshirishga xizmat qiladi.

Metodlar
Yangi Oʻzbekistonning xalqaro huquqiy 

tashabbuslarini kompleks tadqiq etish ijtimoiy 
va huquqshunoslik fanlari uchun xos boʻlgan bir 
qator ilmiy metod va yondashuvlardan foydala-
nishni taqozo etadi. Xususan, tizimli yondashuv 
(systematic approach) asosidagina Oʻzbekiston 
tomonidan ilgari surilgan xalqaro tashabbuslarni 
tarqoq holda emas, balki yaxlit bir tizim sifatida 
oʻrganish va tahlil qilish mumkin. Ushbu yonda-
shuv xalqaro huquqiy tashabbuslarning davlat 
tashqi siyosatidagi oʻrni va xalqaro huquqiy tar-
tibotni shakllantirishdagi ahamiyatini kompleks 
tushunishga imkon beradi. 

Oʻzbekistonning xalqaro huquqiy tashab-
buslari ularning mazmun va mohiyatidan kelib 
chiqqan holda, tasni�lash metodi (classi�ication 
method) orqali shartli ravishda 3 ta asosiy 
turkumga ajratildi: xalqaro huquq norma ijod-
korligi sohasidagi tashabbuslar (masalan, kon-

vensiyalar ishlab chiqish), xalqaro tashkilotlar 
doirasidagi “yumshoq huquq” (soft law) tashab-
buslari (masalan, BMT rezolyutsiyalarini qabul 
qilish) va xalqaro tashkiliy-huquqiy sohadagi 
tashabbuslar. 

Ushbu tashabbuslarining BMT tomonidan 
qabul qilingan Barqaror rivojlanish maqsadlari 
bilan hamohanglik darajasi tadqiqot uchun me-
todologik asos sifatida tanlab olindi. Shuningdek, 
milliy strategiyalar (masalan, giyohvandlikka 
qarshi kurash strategiyasi) va xalqaro rezol-
yutsiyalar oʻrtasidagi uzviy bogʻliqlik qiyosiy 
oʻrganildi. Tarixiy tadrijiylik metodi (method of 
historical succession) asosida Oʻzbekistonning 
oxirgi 10 yil ichidagi xalqaro huquqiy tashab-
buslari vaqtlar kesimida izchillik bilan, ya’ni 
ularning paydo boʻlishi va rivojlanish bosqichlari 
asosida tizimlashtirildi. Bunday yondashuv, oʻz 
navbatida, mamlakatimizning xalqaro muno-
sabatlardagi rolini “oddiy iste’molchi”dan “faol 
norma ijodkori”ga aylanib borishi dinamikasida 
koʻrsatib berishga xizmat qildi. 

Oʻzbekistonning xalqaro tashabbuslari negizi-
da qabul qilinayotgan xalqaro hujjatlarning maz-
mun-mohiyatini ochib berishda doktrinal huqu-
qiy sharhlash metodi muhim ahamiyat kasb etadi. 
Shu maqsadda xalqaro tashkilotlar, xususan BMT 
Bosh Assambleyasining rasmiy hujjatlari tizimi-
dagi ochiq ma’lumotlar bazasidan foydalanildi. 

Natijalar 
Olib borilgan tadqiqot natijasida Oʻzbekiston 

Respublikasining xalqaro huquqiy tashabbuslari 
negizida ishlab chiqilayotgan 2 ta xalqaro kon-
vensiya va BMT Bosh Assambleyasi tomonidan 
qabul qilingan 10 dan ortiq rezolyutsiyalarning 
mazmun-mohiyati tahlil qilindi hamda ularning 
xalqaro xavfsizlik, tinchlik va taraqqiyot yoʻlidagi 
hamkorlikni ta’minlashdagi ahamiyati baholandi. 

Oxirgi yillarda Oʻzbekiston Respublikasining 
xalqaro huquqiy tashabbuslari mamlakat tashqi 
siyosatining yangi yoʻnalishi sifatida namoyon 
boʻlmoqda. Hozirgi zamon xalqaro aloqalari 
tizimida Oʻzbekiston Respublikasi nisbatan yosh 
davlat boʻlishiga qaramay, oʻzining salmoqli ovo-
ziga ega. Qisqa vaqt ichida, u xalqaro munosabat-
larning faol subyektiga aylanib ulgurdi. Eng qud-
ratli davlatlar va nufuzli xalqaro tashkilotlarning 
mamlakatimizga boʻlayotgan munosabati buning 
yaqqol dalilidir. Oʻzbekiston bugungi kunda 
dunyoning 160 dan ortiq davlati bilan toʻgʻridan 

toʻgʻri aloqalarga ega. Ayniqsa 2017-yildan buyon 
xorijiy davlatlarda 16 ta yangi diplomatik va 
konsullik vakolatxonalari ochilib, ularning soni 
60 taga, diplomatik aloqa oʻrnatilgan davlatlar 
soni esa 167 taga yetdi. Soʻnggi yillarda 11 ta 
davlat bilan strategik sheriklik munosabatlari 
oʻrnatilib, ularning umumiy soni 19 taga koʻpaydi. 
Qozogʻiston, Ozarbayjon va Tojikiston bilan itti-
foqchilik munosabatlari yoʻlga qoʻyildi (President.
uz, 2026). Toshkentda 47 ta chet el elchixonasi, 
5 ta bosh konsullik, 13 nafar faxriy konsul, 26 ta 
xalqaro tashkilotning vakolatxonasi, 28 ta xorijiy 
xalqaro hukumatlararo va hukumat tashkilotlari 
vakolatxonalari hamda 1 ta savdo vakolatxonasi 
faoliyat koʻrsatmoqda. Shuningdek, xorijiy mam-
lakatlarda va xalqaro tashkilotlarda Oʻzbekiston 
Respublikasining 60 ta diplomatik va konsullik 
vakolatxonalari mavjud boʻlib, ular orqali turli xil 
darajadagi koʻp tomonlama hamkorlik tuzilmalari 
bilan oʻzaro sherikchilik aloqalari rivojlantiril-
moqda (Ministry of Foreign Affairs of the Repub-
lic of Uzbekistan, 2026). 

Shu oʻrinda, Oʻzbekiston Respublikasining 
xalqaro munosabatlarning shunchaki subyekti 
yoki xalqaro huquq me’yorlarining oddiy is-
te’molchisi va   ijrochisigina emas, balki xalqaro 
huquq normalarini ishlab chiqish jarayonining 
faol ishtirokchisiga aylanib borayotganligini ham 
alohida qayd etish lozim. Mustaqillikdan keyingi 
yillarda Oʻzbekiston Rahbariyatining Markaziy 
Osiyoda yadroviy qurollardan holi hudud yara-
tish borasidagi sa’y-harakatlari natijasi oʻlaroq 
BMTning maxsus rezolyutsiyasi qabul qilingan-
ligi, Afgʻoniston muammolariga qaratilgan bir 
qator BMT hujjatlariga Afgʻoniston mojarolarini 
tinch muzokaralar orqali zudlik bilan hal etishni 
ilgari surgan Toshkent deklaratsiyasining asos qi-
lib olinganligi, Oʻzbekiston Hukumatining xalqaro 
terrorizm va mintaqaviy hamda global xavfsizlik-
ni ta’minlashga qaratilgan qator takli�lari nufuzli 
xalqaro tashkilotlarning amaliy dasturlariga kiri-
tilganligi shular jumlasidandir. 

Ayniqsa oxirgi yillarda Oʻzbekiston Respub-
likasi Prezidenti Sh. Mirziyoyev tomonidan Bir-
lashgan Millatlar Tashkiloti, Shanxay hamkorlik 
tashkiloti, Islom hamkorlik tashkiloti, Turkiy 
davlatlar tashkiloti, MDH va boshqa xalqaro tash-
kilotlar hamda tuzilmalar doirasida ilgari surilgan 
xalqaro huquqiy tashabbuslar xalqaro hamjami-
yat tomonidan e’tirof etilmoqda. 

Davlatimiz rahbari 2017-yil sentabr oyida 
Nyu-Yorkda boʻlib oʻtgan BMT Bosh Assambleya-
sining 72-sessiyasida BMTning Yoshlar huquq-
lari toʻgʻrisidagi xalqaro konvensiyasini ishlab 
chiqishni ham taklif qilgan edi. Hozirda ushbu 
konvensiyani ishlab chiqish jarayoni davom et-
moqda. Konvensiya loyihasi bir qator xalqaro an-
jumanlarda, xususan, 2020-yilning 12–13-avgust 
kunlari Samarqandda boʻlib oʻtgan “Yoshlar 2020: 
global miqyosdagi birdamlik, barqaror taraqqiyot 
va inson huquqlari” mavzusidagi inson huquqlari 
boʻyicha Samarqand forumida muhokama qilindi 
hamda keng jamoatchilik muhokamasi uchun 
forumning rasmiy saytida joylashtirildi. 

Mazkur loyiha 2019-yil 7–8-oktabr kunlari 
Toshkent shahrida boʻlib oʻtgan Islom hamkor-
lik tashkiloti (IHT) Inson huquqlari boʻyicha 
mustaqil doimiy komissiyasining “Tinch-
liksevar demokratik jamiyatlar va barqaror 
rivojlanishni barpo etishda yoshlar huquqlarini 
ragʻbatlantirish va himoya qilishning ahamiyati” 
mavzusidagi oltinchi xalqaro seminari ishtirok-
chilariga ham muhokama uchun taqdim etildi. 
Uning yakuniy hujjati sifatida “Islom hamkorlik 
tashkilotiga a’zo mamlakatlarda yoshlar huquq-
lari toʻgʻrisida”gi Toshkent deklaratsiyasi qabul 
qilindi va unda yoshlar huquqlari boʻyicha BMT 
xalqaro konvensiyasini qabul qilishning zaru-
rati va ahamiyati alohida ta’kidlandi (Axmadov, 
2021). 

Keyinchalik 2020-yil 23-sentabr kuni boʻlib 
oʻtgan BMT Bosh Assambleyasining 75-sessiya-
sida Oʻzbekiston Prezidenti xalqaro hamjami-
yatni BMTning Yoshlar huquqlari toʻgʻrisidagi 
xalqaro konvensiyasini qabul qilish borasidagi 
Oʻzbekiston tashabbusini qoʻllab-quvvatlashga 
chaqirdi. 

2021-yilning 22-fevralida Shavkat Mirziyoyev 
BMT Inson huquqlari boʻyicha kengashining 
46-sessiyasida nutq soʻzlab, yoshlar huquqlarini 
xalqaro miqyosda himoya qilishga yana bir bor 
e’tibor qaratdi. Davlatimiz rahbari Inson hu-
quqlari boʻyicha kengashga yoshlar huquqlarini 
himoya qilish yoʻlida BMT Iqtisodiy va ijtimoiy 
kengashining oʻninchi forumida Yoshlar huquqla-
ri toʻgʻrisidagi konvensiya loyihasini taqdim etish 
takli�ini ilgari surdi. 

Ushbu konvensiyaning maqsadi butun dunyo 
boʻylab yosh avlod vakillarining ehtiyojlarini 
qondirish, yoshlarning qiziqishlari, erkinlik va 

huquqlari kafolatlari hamda salohiyatini mustah-
kamlash maqsadida xalqaro, mintaqaviy va milliy 
darajada harakatlarni kuchaytirish hisoblanadi. 
Mazkur maqsadga erishish yoʻlida davlat – xusu-
siy sektor – nodavlat notijorat tashkilotlarining 
samarali hamkorligini yoʻlga qoʻyish nazarda 
tutiladi. Hujjatda butun dunyoda yosh toifasini 
18 yoshdan 30 yoshgacha etib belgilash orqali 
yoshlarning yosh xususiyatlari boʻyicha yagona 
xalqaro standartini qaror toptirish hamda yosh-
larga oid siyosat sohasida davlatlarning xalqaro 
majburiyatlarini oʻrnatish koʻzlangan. 

Yoshlar huquqlariga oid ushbu global 
tashabbus mintaqaviy miqyosda ham ilgari su-
rildi. Islom hamkorlik tashkiloti (IHT) doirasida 
2019-yilning 6–7-noyabr kunlari Jidda shahri 
(Saudiya Arabistoni)da tashkilotning Inson hu-
quqlari boʻyicha deklaratsiyasi loyihasini muho-
kama qilish boʻyicha hukumatlararo ishchi guru-
hining uchinchi yigʻilishi boʻlib oʻtdi. Oʻzbekiston 
Respublikasi delegatsiyasi mazkur deklaratsiya 
loyihasining muhokamasida faol ishtirok etib, 
Oʻzbekiston Prezidenti tashabbusi negizida loyi-
haga yoshlar huquqlari boʻyicha bir qator yangi 
normalar kiritishga muvaffaq boʻldi. 

Bundan tashqari, 2020-yil sentabr oyida 
boʻlib oʻtgan Birlashgan Millatlar Tashkiloti Bosh 
Assambleyasining 75-sessiyasida Oʻzbekiston 
Prezidenti “Pandemiyalar davrida davlatlarning 
ixtiyoriy majburiyatlari toʻgʻrisidagi xalqaro 
kodeks”ni ishlab chiqish gʻoyasini oʻrtaga tashladi 
(President.uz, 2020). COVID-19 inqirozi tajribasi-
dan kelib chiqqan holda global pandemiyalar na-
tijasida yuzaga keladigan xalqaro vaziyat sharoi-
tida xalqaro hamkorlik va davlatlarning ixtiyoriy 
majburiyatlari ijrosini xalqaro huquqiy tartibga 
solishga qaratilgan mazkur tashabbus ham aksa-
riyat davlatlar va xalqaro tashkilotlar tomonidan 
qoʻllab-quvvatlandi. 

Yangi Oʻzbekistonning xalqaro huquqiy ta-
shabbuslari universal va mintaqaviy tashkilotlar 
doirasida tobora kengayib bormoqda. Xususan, 
BMT Bosh Assambleyasining 2018-yilning 12-de-
kabrida oʻtkazilgan yalpi majlisida “Ma’rifat va 
diniy bagʻrikenglik” deb nomlangan maxsus re-
zolyutsiyasi qabul qilindi (United Nations General 
Assembly, 2018). Oʻzbekiston tomonidan ishlab 
chiqilgan hujjat loyihasi BMTning barcha a’zo 
davlatlari tomonidan bir ovozdan ma’qullandi. 
Mazkur rezolyutsiyani qabul qilish tashabbusi 

2017-yil sentyabr oyida boʻlib oʻtgan BMT Bosh 
Assambleyasining Nyu-Yorkdagi 72-sessiyasida 
Oʻzbekiston Respublikasi Prezidenti tomonidan 
ilgari surilgan edi (President.uz, 2017). 

Rezolyutsiyada BMTning barcha a’zo davlat-
lari inson huquqlari hamda dinlar va e’tiqodlar 
xilma-xilligini hurmatga qilishga asoslangan 
holda barcha darajadagi tinchlik va bagʻrikenglik 
madaniyatini ragʻbatlantirish yoʻlida global 
muloqotni mustahkamlash uchun xalqaro sa’y-
harakatlarni kuchaytirishga chaqiriladi. Prezident 
Shavkat Mirziyoyevning tashabbusi asosida 
qabul qilingan ushbu hujjat hozirga qadar turli 
dinlarga mansub jahon xalqlari oʻrtasida ma’ri�iy 
bagʻrikenglik va tinchlik madaniyatini kuchayti-
rishga xizmat qilmoqda. 

Mazkur rezolyutsiyadan tashqari, oʻtgan qisqa 
vaqt ichida BMT Bosh Assambleyasi tomonidan 
Oʻzbekiston tashabbusi bilan ishlab chiqilgan 
yana bir qator rezolyutsiyalar qabul qilindi. “Mar-
kaziy Osiyo mintaqasida tinchlik, barqarorlik va 
barqaror rivojlanishni ta’minlash maqsadida min-
taqaviy va xalqaro hamkorlikni mustahkamlash”, 
“Markaziy Osiyoda barqaror turizm va barqaror 
rivojlanish”, “Orolboʻyini ekologik innovatsiyalar 
va texnologiyalar zonasi sifatida e ’lon qilish”, 
“Markaziy va Janubiy Osiyoda oʻzaro bogʻliqlikni 
mustahkamlash”, “Barqaror rivojlanish maqsad-
lariga erishishni jadallashtirishda parlamentlar 
rolini kuchaytirish”, “Markaziy Osiyo global 
iqlim tahdidlari qarshisida: barqaror rivojlanish 
va farovonlik yoʻlida mintaqaviy birdamlikni 
mustahkamlash”, “2027 yil – Xalqaro barqaror 
va yashovchan turizm yili”, “Markaziy Osiyo 
davlatlarining giyohvandlik bilan bogʻliq muam-
molarni samarali hal etish va bartaraf etish uchun 
yagona front boʻlib harakat va hamkorlik qilishga 
tayyorligi”, 10 iyunni “Xalqaro sivilizatsiyalar 
oʻrtasidagi muloqot kuni”, 2027–2036-yillarni 
“Oʻrmonzorlashtirish va oʻrmonlarni tiklash Ha-
rakatlar dekadasi”, 29-aprelni “Xalqaro zilzila 
qurbonlarini xotirlash kuni” deb e’lon qilish 
toʻgʻrisidagi rezolyutsiyalar shular jumlasidandir. 

Mazkur rezolyutsiyalarning aksariyati jahon 
hamjamiyatining e’tiborini Markaziy Osiyodagi 
muammolarga qaratish va ularga yechim to-
pishda mintaqaviy va global sa’y-harakatlarni 
birlashtirishga qaratilgan. Xususan, BMT Bosh 
Assambleyasi 2023-yil 19-dekabrda Oʻzbekiston 
Prezidenti Shavkat Mirziyoyev tashabbusi bilan 

ishlab chiqilgan “Markaziy Osiyo global iqlim 
tahdidlari qarshisida: barqaror rivojlanish va 
farovonlik yoʻlida mintaqaviy birdamlikni mus-
tahkamlash” rezolyutsiyasini bir ovozdan qabul 
qildi (United Nations General Assembly, 2023). 

Rezolyutsiya matnini ishlab chiqish va ke-
lishish boʻyicha hukumatlararo muzokaralar 
jarayoni BMTning Nyu-Yorkdagi qarorgohida 
2023-yilning oktyabr-noyabr oylarida boʻlib oʻtdi. 
Rezolyutsiya hammualli�lari qatoriga Germaniya, 
Shveysariya, Turkiya, Xitoy, Singapur, Vengriya, 
Vyetnam, Ozarbayjon, Armaniston, Malayziya, 
Indoneziya, Misr, Iordaniya, Paragvay kabi 
BMTning barcha mintaqaviy guruhlarini qamrab 
olgan davlatlar kirdi. Rezolyutsiyada Qozogʻiston, 
Qirgʻiziston, Tojikiston va Turkmanistonning atrof-
muhitni muhofaza qilish sohasidagi tashabbuslari 
Markaziy Osiyo davlatlari nomidan birgalikda 
taqdim etildi. Maslahatlashuvlarda dunyoning 
barcha qit’alaridan, jumladan, AQSH, Rossiya, 
Xitoy, Yevropa Ittifoqi, Fransiya, Buyuk Britaniya, 
Germaniya, Kanada, Avstraliya, Saudiya Arabisto-
ni, Misr, Argentina, Braziliya, Meksika kabi yuzdan 
ortiq davlatlarning ekspertlari faol ishtirok etdi. 

Hujjat matnida Oʻzbekiston Prezidentining 
qator tashabbuslari, jumladan, Markaziy Osiyo 
uchun “yashil” kun tartibi va uning mintaqada 
barqaror rivojlanishga koʻmaklashishdagi roli 
alohida qayd etilgan. Rezolyutsiya orqali BMTga 
a’zo davlatlar Oʻzbekistonning Xalqaro iqlim fo-
rumini 2024-yilda Samarqand shahrida oʻtkazish 
tashabbusini ham ma’qullagan. 

Orol dengizining qurishi oqibatlarini yumsha-
tish borasidagi sa’y-harakatlarga e’tibor qaratilib, 
Oʻzbekiston Prezidenti tashabbusi bilan tashkil 
etilgan BMTning Orolboʻyi mintaqasi uchun Inson 
xavfsizligi boʻyicha koʻp tomonlama sheriklik 
trast jamgʻarmasining faoliyatini kuchaytirish 
zaruriyati alohida ta’kidlangan. Shu bois xalqaro 
hamjamiyatga ushbu jamgʻarmani faol qoʻllab-
quvvatlashni davom ettirish toʻgʻrisida murojaat 
yoʻllangan. 

Rezolyutsiyada choʻllanish va erlarning 
degradatsiyasiga qarshi kurashda innovatsion 
usullar va yangi texnologiyalarni joriy etish 
muhimligi qayd etilgan hamda Markaziy Osiyoda 
iqlim va ekologik tahdidlarga samarali qarshi 
kurashish maqsadida barqaror qishloq xoʻjaligi, 
bogʻdorchilik, suv resurslaridan oqilona foy-
dalanish, energiya samaradorligi, chiqindilarni 

qayta ishlash, barqaror turizmni rivojlantirish, 
“aqlli shaharlar” va barqaror transportni yaratish 
boʻyicha aniq vazifalar belgilangan. 

Ushbu hujjatni mantiqiy davomi sifatida 
2024-yilning 26-fevral kuni Oʻzbekiston ta-
shabbusi asosida ishlab chiqilgan BMT Bosh 
Assambleyasining “2027 yil – Xalqaro barqaror 
va yashovchan turizm yili” nomli rezolyutsiyasi 
yakdil ovoz bilan ma’qullandi (United Nations Ge-
neral Assembly, 2024a). Oʻzbekiston Respublikasi 
tomonidan ilgari surilgan ushbu rezolyutsiyaga 
80 dan ortiq a’zo mamlakat hammualli�lik qildi. 

Hujjat matnini muvo�iqlashtirish boʻyicha 
maslahatlashuvlarda Rossiya, Xitoy Xalq Res-
publikasi, AQSH, Turkiya, Germaniya, Buyuk Bri-
taniya, Yevropa Ittifoqi delegatsiyasi, Yaponiya, 
Koreya Respublikasi, Misr, Braziliya, Argentina 
kabi yetakchi davlatlarning ekspertlari faol ish-
tirok etdi va rezolyutsiya mazmunini boyitishga 
muhim hissa qoʻshdi. 

Hujjatning bosh maqsadi Oʻzbekiston Respub-
likasi Prezidenti Shavkat Mirziyoyevning 2023-yil 
oktyabrida Samarqandda boʻlib oʻtgan BMTning 
Jahon sayyohlik tashkiloti Bosh Assambleyasi 
sessiyasida turizm sohasining yangi muammolar 
va zamonaviy xatarlar oldida barqarorligi va 
moslashuvchanligi borasida bildirilgan �ikrlariga 
asoslangan. 

Turli sivilizatsiyalarning boy madaniy me-
rosini asrashda, tinchlik va bagʻrikenglikni mus-
tahkamlashda, xalqlarning qadriyatlarini hurmat 
qilishda turizmning muhim oʻrin tutishi borasida 
davlatimiz rahbari tomonidan bayon etilgan ta-
moyillar ushbu rezolyutsiyada oʻz aksini topgan. 

Hujjatda ekologiya, bioxilma-xillikni asrash va 
atmosferaning i�loslanishini kamaytirish yoʻlida 
“yashil” turizmni rivojlantirishga alohida e’tibor 
qaratilgan. 

Rezolyutsiya 2027-yilni “Xalqaro barqaror va 
yashovchan turizm yili” deb e’lon qiladi hamda 
BMTning Jahon sayyohlik tashkilotini huku-
matlar, BMT tizimidagi tuzilmalar, mintaqaviy 
tashkilotlar bilan birgalikda yilni muvaffaqiyatli 
oʻtkazish uchun kompleks choralar ishlab chi-
qishga chaqiradi. 

Rezolyutsiya barcha manfaatdor tomonlarga 
barqaror va yashovchan turizmni kambagʻallikni 
bartaraf etish, davlat va jamiyat hayotida ayollar, 
yoshlar, keksalar va nogironlarning ishtirokini 
ragʻbatlantirish, iqtisodiy imkoniyatlarni kengay-

tirish hamda munosib ish joylari va daromad 
manbalarini yaratishning muhim vositasi sifatida 
faol ilgari surishni tavsiya etadi. Hujjat bilan 
BMTning Jahon sayyohlik tashkilotiga ushbu 
rezolyutsiyaning amalga oshirilishi yuzasidan 
BMT Bosh Assambleyasining 2028-yilda boʻlib 
oʻtadigan 83-sessiyasida axborot taqdim etishi, 
bunda xalqaro yil qay darajada oʻtkazilganini ba-
holashga alohida e’tibor berishi topshirilgan. 

Ekspertlarning �ikricha, Oʻzbekiston to-
monidan ilgari surilgan rezolyutsiya turizm 
sanoatining global darajada yangi bosqichga 
koʻtarilishini boshlab beradi (President.uz, 2024). 

Markaziy Osiyo yoʻnalishida Oʻzbekiston 
tashabbusi bilan ishlab chiqilgan “Markaziy 
Osiyo davlatlarining giyohvandlik bilan bogʻliq 
muammolarni samarali hal etish va bartaraf etish 
uchun yagona front boʻlib harakat va hamkorlik 
qilishga tayyorligi” nomli yana bir rezolyutsiya 
2024-yilning 4-iyun kuni BMT Bosh Assambleyasi 
tomonidan qabul qilindi (United Nations General 
Assembly, 2024b). 

Rezolyutsiya konsepsiyasi Oʻzbekiston 
Prezidentining 2021-yil sentyabr oyida BMT 
Bosh Assambleyasining 76-sessiyasidagi nutqi 
asosida ishlab chiqilgan. Ushbu sessiyada global 
muammoga aylangan giyohvandlikka qarshi 
global kurash tashabbusi ilgari surilgan edi. Re-
zolyutsiya qabul qilinishidan salkam bir oy oldin 
2024-yil 6-may kuni “Oʻzbekiston Respublikasida 
giyohvandlik vositalari va psixotrop moddalar-
ning noqonuniy aylanmasiga chek qoʻyish orqali 
ularning aholi salomatligi va mamlakatimiz ge-
nofondiga salbiy ta’sirini bartaraf etish strategik 
chora-tadbirlari toʻgʻrisida”gi Prezident Farmoni 
bilan Oʻzbekiston Respublikasida giyohvandlik 
va narkojinoyatlarga qarshi kurashish boʻyicha 
2024–2028-yillarga moʻljallangan milliy strate-
giya tasdiqlangan hamda ushbu sohadagi davlat 
siyosatining istiqbolli yoʻnalishlari belgilab beril-
gan edi.

Giyohvandlik va narkojinoyatlarga qarshi 
kurashish boʻyicha milliy strategiyaning asosini 
tashkil etuvchi konseptual qoidalardan kelib 
chiqqan holda rezolyutsiyada giyohvandlik vosi-
talari va prekursorlarining noqonuniy aylanishiga 
qarshi kurashish boʻyicha global kompleks chora-
tadbirlarni qabul qilish, strategik tashabbuslar va 
chora-tadbirlar rejalarini ishlab chiqish koʻzda 
tutiladi. Shuningdek, unda giyohvand moddalar 

bilan bogʻliq muammolarni hal etishda BMT, 
xalqaro moliya institutlari va boshqa manfaat-
dor tomonlarning Markaziy Osiyo davlatlariga 
koʻmagini kengaytirish muhimligi qayd etiladi. 
Shu tariqa, BMT Bosh Assambleyasining 2024-yil 
4-iyundagi rezolyutsiyasi Oʻzbekiston Prezidenti-
ning 2024-yil 6-maydagi Farmoni bilan tasdiqlan-
gan Milliy strategiya qoidalari bilan uygʻunlikda 
qabul qilindi. Bu, oʻz navbatida, Oʻzbekistonning 
giyohvandlikka qarshi kurash borasidagi mil-
liy, mintaqaviy va xalqaro tashabbuslari uzviy 
bogʻliqlik va izchillik asosida ilgari surilayotga-
nidan dalolat beradi (Norboyev, 2024). Xalqaro 
va mintaqaviy darajada samarali hamkorlik 
mexanizmlarini kengaytirish, narkotahdidlarga 
qarshi kurashishda yagona yondashuvlarni 
shakllantirish istiqbollari keyinchalik, BMTning 
Narkotiklar va jinoyatchilik boʻyicha boshqarmasi 
bilan hamkorlikda 2026-yil 20–21-aprel kunlari 
Samarqand shahrida oʻtkazilgan “Transmilliy 
narkotahdidlarga qarshi kurashish: salomatlik, 
xavfsizlik va barqaror rivojlanish” mavzusidagi 
global forumda yanada chuqurroq muhokama 
qilindi. 

2024-yil 7-iyun kuni BMT Bosh Assambleyasi 
Xitoy va Oʻzbekiston tomonidan ishlab chiqilgan 
“Xalqaro sivilizatsiyalar oʻrtasidagi muloqot 
kuni” deb nomlangan rezolyutsiyani bir ovozdan 
ma’qulladi (United Nations General Assembly, 
2024c). Ushbu hujjat Oʻzbekiston Rahbarining 
BMT Bosh Assambleyasi 78-sessiyasi (United 
Nations General Assembly, 2023) va ShHTning 
Samarqand sammitida bildirgan qarashlarini 
konseptual tarzda aks ettiradi (Tashkent Times, 
2022). Unda dunyoda diniy va madaniy xilma-
xillikning muhimligi e’tirof etilgan holda, barcha 
madaniyatlar va tamaddunlarning insoniyat 
taraqqiyotiga qoʻshgan hissasi ijobiy baholangan. 
Turli madaniyatlar va sivilizats iyalar oʻrtasida 
bagʻrikenglik, hurmat, muloqot va hamkorlik 
ragʻbatlantirish, sivilizatsiyalar xilma-xilligi qad-
riyatini anglash, oʻzaro hurmat, muloqot va global 
birdamlikni rivojlantirish maqsadida 10-iyun 
“Xalqaro sivilizatsiyalar oʻrtasidagi muloqot kuni” 
deb e’lon qilingan. 

Atrof-muhit muhofazasi va iqlim oʻzgarishlari 
masalasi Oʻzbekistonning global tashabbuslari 
kun tartibidan mustahkam joy olgan. 2025-yil 
16-aprelda BMT Bosh Assambleyasi Oʻzbekiston 
tomonidan ilgari surilgan “Barqaror oʻrmon 

xoʻjaligi asosida oʻrmonzorlashtirish va oʻrmon 
tiklash boʻyicha Harakatlar Dekadasi” nomli re-
zolyutsiyani qabul qildi (United Nations General 
Assembly, 2025a). Rezolyutsiyaning hammual-
li�lari 80 dan ortiq davlat boʻlib, ular dunyoning 
barcha mintaqalari vakillari, jumladan, Markaziy 
Osiyo davlatlari, Ozarbayjon, Rossiya, Braziliya, 
Avstriya, Germaniya, Finlyandiya, Portugaliya, 
Hindiston, Eron, Pokiston, BAA, Qatar, Bahraynni 
oʻz ichiga oladi. Ushbu hujjat Oʻzbekiston Respub-
likasi Prezidentining asosiy tashabbuslari, jum-
ladan, “Atrof-muhitni muhofaza qilish va “yashil” 
iqtisodiyot yili” dasturi, “Yashil makon” milliy 
loyihasi va “Markaziy Osiyo Yashil kamar” daraxt 
ekish aksiyasi gʻoyalari asosida yaratilgan. Rezol-
yutsiya 2027–2036-yillarni “Oʻrmonzorlashtirish 
va oʻrmon tiklash Harakatlar Dekadasi” deb e’lon 
qiladi, yanada koʻproq kuch va resurslarni mobi-
lizatsiya qilishga chaqiradi, shuningdek, davlatlar 
va tashkilotlarga tegishli chora-tadbirlarni ku-
chaytirishni tavsiya etadi. 

Xalqaro gumanitar inqiroz va tabiiy ofat jabr-
diydalariga xayr-ehson va muruvvat koʻrsatish 
kabi oʻzbek xalqining azaliy an’anasidan kelib 
chiqqan holda Oʻzbekiston tashabbusi bilan 
2025-yil 29-aprelda BMT Bosh Assambleyasi-
ning Nyu-Yorkdagi bosh qarorgohida 29-aprelni 
“Xalqaro zilzila qurbonlarini xotirlash kuni” deb 
e’lon qilish toʻgʻrisidagi rezolyutsiya qabul qilindi 
(United Nations General Assembly, 2025b). Huj-
jatga dunyoning turli mintaqalaridan 80 dan ortiq 
davlat hammualli�lik qildi. 

Ushbu rezolyutsiya Oʻzbekiston Rahbari-
ning 2023-yil 16-mart kuni boʻlib oʻtgan Turkiy 
davlatlar tashkilotining navbatdan tashqari 
sammitidagi chaqiriqlari asosida ishlab chiqilgan. 
Unda Oʻzbekiston Prezidenti tomonidan favqu-
lodda vaziyatlar boʻyicha ixtisoslashgan xalqaro 
tuzilmalar bilan amaliy hamkorlikni kuchaytirish 
zarurligiga alohida e’tibor qaratilgan. 

Xalqaro zilzila qurbonlarini xotirlash kuni 
sanasi 1966-yil aprel oyida Toshkent shahrida 
sodir boʻlgan vayronkor zilzilaning 60 yilligi mu-
nosabati bilan belgilangan edi. Mazkur hujjatning 
amaliy natijasi sifatida Xalqaro zilzila qurbonla-
rini xotirlash kuni ilk bor 2026-yil 29-aprel kuni 
nishonlandi. 

Shu oʻrinda BMT Bosh Assambleyasi tomo-
nidan Oʻzbekiston tashabbusi asosida qabul 
qilinayotgan rezolyutsiyalarning 3 ta jihatini 

alohida koʻrsatib oʻtish joizdir. Birinchisi – maz-
kur rezolyutsiyalarga Oʻzbekiston Prezidentining 
nufuzli xalqaro anjumanlardagi tashabbuslari, qa-
rashlari va chaqiriqlari gʻoyaviy-konseptual asos 
boʻlib xizmat qilmoqda. Ikkinchisi – Oʻzbekiston 
tomonidan ilgari surilayotgan loyihalar BMTning 
boshqa a’zo davlatlari tomonidan nafaqat 
qoʻllab-quvvatlanmoqda, balki ular ham ushbu 
loyihalarga hammualli�lik qilishmoqda. Masalan, 
2024-yil 7-iyunda Oʻzbekiston tashabbusi asosida 
qabul qilingan A/RES/78/286-son rezolyutsiya 
loyihasi Xitoy Xalq Respublikasi bilan birgalikda 
ilgari surilgan holda unga BMTning 80 dan ortiq 
a’zo davlatlari hammualli�lik qilishdi. Markaziy 
Osiyo yoʻnalishidagi xalqaro tashabbuslar esa 
mintaqadagi barcha davlatlarning birdek yakdil-
ligini namoyon etmoqda. Uchinchisi esa – BMT 
minbaridan yangrayotgan Oʻzbekistonning xal-
qaro huquqiy tashabbuslari, aksariyat hollarda, 
bir ovozdan qabul qilinmoqda. Bu davlatimiz 
Rahbarining gʻoyalarini oʻzida mujassam etayot-
gan xalqaro huquqiy tashabbuslarning xalqaro 
miqyosdagi e’tiro�idir. 

Muhokama 
Umuman olib aytganda, soʻnggi paytlarda 

Oʻzbekiston tashabbusi bilan ishlab chiqilgan 
va BMT Bosh Assambleyasi tomonidan ma’qul-
langan rezolyutsiyalar soni 13 taga etdi. Aha-
miyatlisi, ulardan 5 tasi gʻoyat qisqa vaqt ichida 
– 2024–2025-yillar mobaynida qabul qilindi. Bu 
natijalar Yangi Oʻzbekiston diplomatiyasining 
yutuqlaridan biri sifatida baholanishi mumkin. 

Bundan tashqari, BMTning boshqa bir tuzil-
masi – Butunjahon turizm tashkiloti (BTT) Ijroiya 
kengashining 2024-yil iyun oyida Barselonada 
boʻlib oʻtgan 121-sessiyasida Oʻzbekistonning 
Global xavfsiz turizm kodeksini ishlab chiqish 
boʻyicha hukumatlararo komissiya tuzish ta-
shabbusi bir ovozdan ma’qullandi. Global xavfsiz 
turizm kodeksini ishlab chiqish va qabul qilish 
gʻoyasi, dastavval, Oʻzbekiston Prezidenti Shavkat 
Mirziyoyev tomonidan 2023-yil oktyabr oyida 
Samarqandda boʻlib oʻtgan Butunjahon turizm 
tashkiloti Bosh Assambleyasining 25-sessiyasida 
bildirilgan edi. 

Bugungi kunda dunyoning turli mintaqalarida 
kuzatilayotgan ziddiyatlar va beqaror vaziyat 
turizm rivojiga salbiy ta’sir koʻrsatayotgan bir 
paytda taklif etilayotgan kodeks turizmni barqa-
ror rivojlantirish vositalaridan biriga aylanishi 

va atrof-muhitni muhofaza qilish hamda madaniy 
merosni asrab-avaylash boʻyicha zarur chora-tad-
birlarni oʻz ichiga olishi kutilmoqda. 

Xalqaro huquqiy tashabbuslar bilan bir 
qatorda Oʻzbekistonning xalqaro miqyosdagi 
tashkiliy-institutsional tashabbuslari ham keng 
jamoatchilik e’tiboriga sazovor boʻlmoqda. Ularga 
misol sifatida BMT huzurida Afgʻoniston boʻyicha 
xalqaro hamkorlik qoʻmitasini tashkil etish, BMT 
shafeligida Markaziy Osiyoda transport-kommu-
nikatsiya aloqalarini rivojlantirish mintaqaviy 
markazini ochish, BMT Bosh kotibining Suv 
resurslari boʻyicha maxsus vakili institutini 
ta’sis etish, BMTning Yoshlar huquqlari boʻyicha 
maxsus ma’ruzachisi lavozimini joriy qilish kabi 
takli�larni keltirish mumkin. 

Ayni paytda, Oʻzbekiston xalqaro huquqda 
norma ijodkorligi platformasi vazifasini ba-
jaruvchi bir qator xalqaro konferensiyalarga 
doimiy mezbonlik qilib kelmoqda. 2025-yilning 
30-oktyabr – 13-noyabr kunlari Samarqandda 
boʻlib oʻtgan BMTning Ta’lim, fan va madaniyat 
masalalari boʻyicha tashkiloti – YUNESKOning 
43-Bosh konferensiyasi, 2025-yil aprel oyida 
tashkil etilgan birinchi Samarqand xalqaro iqlim 
forumi hamda “Markaziy Osiyo va Yevropa Itti-
foqi” birinchi sammiti, 2018-yildan boshlab har 
ikki yilda oʻtkazib kelinayotgan Inson huquqlari 
boʻyicha Samarqand forumi va boshqalar shular 
jumlasidandir. Xususan, 2018-yil noyabrida 
boʻlib oʻtgan “Inson huquqlari umumjahon 
deklaratsiyasi qabul qilinganining 70 yilligi 
yakunlari: zamonaviy tahdidlar va real voqelik” 
mavzusiga bagʻishlangan I Samarqand foru-
mida qabul qilingan Inson huquqlari boʻyicha 
Samarqand deklaratsiyasi BMT Bosh Assamble-
yasining 73-sessiyasi hujjati sifatida tasdiqlandi. 
“Yoshlar – 2020: global birdamlik, barqaror 
rivojlanish va inson huquqlari” mavzusida 
2020-yil 12–13-avgust kunlari tashkil etilgan II 
Samarqand veb forumining yakuniy rezolyutsi-
yasi BMT Bosh Assambleyasi 74-sessiyasining 
rasmiy hujjati sifatida tashkilotning rasmiy 
tillariga tarjima qilingan holda BMTning rasmiy 
hujjatlar tizimida A/74/998 raqami ostida joy-
lashtirildi. Samarqand forumi doirasida inson 
huquqlarining “Samarqandcha ruhi” negizida 
inson huquqlarini himoya qilish boʻyicha Osiyo 
mintaqaviy mexanizmining xalqaro huquqiy 
asoslari shakllanmoqda. 

Qisqacha qilib aytganda, Oʻzbekiston Prezi-
denti tomonidan BMT Bosh Assambleyasining 
72, 75, 76 va 78-sessiyalarida, shuningdek, BMT 
Inson huquqlari boʻyicha kengashining 46-sessi-
yasida va boshqa xalqaro anjumanlarda Markaziy 
Osiyoning barqaror rivojlanishi, mintaqaviy xavf-
sizlikni ta’minlash, ta’lim, ma’naviyat, ekologiya, 
turizm, inson huquqlarini himoya qilish va bosh-
qa sohalarni qamrab oluvchi 40 dan ortiq tashab-
buslar ilgari surildi. Shuningdek, BMT va BMT 
oilasiga kiruvchi tashkilotlar bilan hamkorlikda 
qariyb 140 ta dastur va loyihalar muvaffaqiyatli 
amalga oshirilmoqda (Saidov, 2023). 

Yuqoridagi misollardan kelib chiqib, 
Oʻzbekistonning xalqaro huquqiy tashabbuslarini 
shartli ravishda 3 turkumga ajratish mumkin: 
xalqaro huquq norma ijodkorligi sohasidagi 
tashabbuslar; xalqaro tashkilotlar doirasidagi 
“yumshoq huquq” tashabbuslari hamda xalqaro 
tashkiliy-huquqiy sohadagi tashabbuslar. 

Shuningdek, Oʻzbekistonning xalqaro huqu-
qiy tashabbuslarini muayyan sohalar kesimida 
savdo-iqtisodiy, transport-logistika, atrof-muhit 
muhofazasi va iqlim oʻzgarishlari, suv zaxiralari-
dan foydalanish, global va mintaqaviy xavfsizlik, 
ilmiy-madaniy hamkorlik va boshqa yoʻnalishlar 
boʻyicha tasni�lash mumkin. Ular orasida, ayniq-
sa, inson huquqlari sohasidagi Oʻzbekistonning 
xalqaro huquqiy tashabbuslari jahon hamjamiyati 
e’tiborini tortmoqda. BMT va IHT doirasida ilgari 
surilgan yoshlar huquqlariga oid xalqaro huquqiy 
tashabbuslarning mazmuni koʻrsatib turganidek, 
oxirgi yillarda Oʻzbekiston tom ma’noda yoshlar 
huquqlarining xalqaro darajadagi targʻibotchisi 
va homiysi sifatida namoyon boʻlmoqda. 

Oʻzbekistonning xalqaro huquqiy tashabbus-
lari ilgʻor xalqaro tajribalar hamda milliy davlat-
chiligimizning azaliy qadriyatlari negizida ilgari 
surilayotgani ham oʻziga xoslik kasb etadi. Ushbu 
tashabbuslarining BMT tomonidan qabul qilingan 
Barqaror rivojlanish maqsadlari bilan hamohang-
ligi diqqatga sazovordir. 

Xulosa 
Xulosa qilib aytganda, hozirgi kunda yanada 

jadallashib borayotgan globallashuv jarayonlari 
har bir davlatning xalqaro hamjamiyatga har 
tomonlama integratsiyalashuvini talab qilmoqda 
va oʻzarolik tamoyili asosida keng savdo-iqti-
sodiy, ilmiy-texnologik va madaniy hamkorlik 
imkoniyatlarini taqdim etmoqda. Oʻzbekistonning 

xalqaro huquq normalariga asoslangan tashab-
buslari xalqaro xavfsizlik va tinchlik, barqaror 
ijtimoiy-iqtisodiy va ilmiy-madaniy taraqqiyot 
uchun mustahkam zamin boʻlib xizmat qilmoqda. 

Oʻzbekistonning xalqaro tashabbuslari 
mamlakatimizning xalqaro nufuzini oshirmoqda, 
xalqaro tashkilotlardagi mavqeyini mustahkamla-
moqda. Xususan, 2021–2023-yillarda Oʻzbekiston 
BMT Butunjahon turizm tashkiloti (UNWTO) 
Ijroiya kengashining a’zosi boʻldi, 2024-yil-
ning iyun oyida oʻz tarixida birinchi marta 
2025 –2027-yillar uchun BMT Iqtisodiy va ijtimo-
iy kengashi a’zoligiga, Xalqaro mehnat konferen-
siyasining 112-sessiyasi doirasida XMT Ma’muriy 
kengashining a’zosi oʻrinbosarligiga, 2025-yilning 
28-aprelida Nyu-York shahrida boʻlib oʻtgan BMT 
Statistika Komissiyasining 2026–2029-yillarga 
a’zo davlatlarini saylash jarayonida ilk marta 4 yil 
muddatga ushbu organ a’zoligiga, 2026-yilning 
aprel oyida Nyu-York shahrida BMT Iqtisodiy va 
ijt imoiy kengashining (ECOSOC) sessiyasi doira-
sida boʻlib oʻtgan saylovda ilk bor BMTning Jino-
yatchilikning oldini olish va jinoiy odil sudlov ma-
salalari boʻyicha komissiyasiga 2027–2029-yillar 
davri uchun a’zo etib saylandi. 

Mamlakatimiz 2020-yil kuzida ilk bor 
2021–2023-yillar uchun BMT Inson huquqlari 
boʻyicha kengashiga saylangan edi. 2024-yilning 
29-may kuni BMTning Nyu-Yorkdagi qarorgo-
hida Fuqarolik va siyosiy huquqlar toʻgʻrisidagi 
xalqaro paktga a’zo davlatlarning 40-sessiyasi 
doirasida qoʻmitaning toʻqqiz nafar a’zosi 
qatorida Oʻzbekiston vakili – Inson huquqlari 
boʻyicha Milliy markaz direktori, akademik A. 
Saidov tarixda birinchi marta 2025–2028-yillar 
uchun BMT Inson huquqlari qoʻmitasiga say-
landi. Unga qadar Oʻzbekistonning ushbu vakili 
IHTning 2011-yilda tashkil etilgan doimiy asosda 
faoliyat koʻrsatuvchi Inson huquqlari boʻyicha 
mustaqil komissiyasi a’zosi va raisi sifatida 
faoliyat koʻrsatgan edi. 2025-yilning 21–22-iyun 
kunlari Turkiyaning Istanbul shahrida boʻlib 
oʻtgan Islom hamkorlik tashkiloti (IHT) Tashqi 
ishlar vazirlari kengashining 51-sessiyasida 
Oʻzbekistonning yana bir vakili – Inson huquqlari 
boʻyicha Oʻzbekiston Respublikasi Milliy markazi 
direktorining birinchi oʻrinbosari M. Tillaboyev 
2025–2028-yillar uchun uch yil muddatga IHT 
Inson huquqlari boʻyicha mustaqil doimiy komis-
siyasiga a’zo etib saylandi. Qoʻlga kiritilayotgan 

mazkur muvaffaqiyatlar davlatimizning xalqaro 
faolligini yanada oshirish imkonini beradi. 

Xalqaro xavfsizlik va barqaror tinchlikni 
qaror toptirish sohasida Oʻzbekistonning izchil 
pozitsiyasi va tashabbuslari global tanglikni 
yumshatish va qurolli toʻqnashuvlarning oldini 
olishga qaratilgan. 2026-yilning 19-yanvar kuni 
Davlatimiz rahbari BMT Xavfsizlik Kengashining 
2025-yil 17-noyabrdagi 2803-sonli rezolyutsiyasi 
bilan ma’qullangan Gʻazodagi mojaroni tugatish 
boʻyicha xalqaro tashabbusga shaxsan taklif etildi 
va mamlakatimiz xalqaro Tinchlik kengashining 
ta’sischilaridan biriga aylandi. 

Oʻzbekistonning ushbu tuzilmalarning 
a’zosi etib saylanishi mamlakatda Prezident 
rahbarligida amalga oshirilayotgan keng koʻlamli 
islohotlarning xalqaro miqyosda tan olinganligini 
va mamlakatning global jarayonlardagi oʻsib bo-
rayotgan rolini koʻrsatadi. 

Oʻzbekiston 2027–2029-yillarda xalqaro 
Qoʻshilmaslik harakatiga raislik qiladi. Birlash-
gan Millatlar Tashkiloti Xavfsizlik Kengashining 
2035–2036-yillarda faoliyat koʻrsatuvchi doimiy 
boʻlmagan a’zoligiga Oʻzbekiston nomzodi ilgari 
surilmoqda. BMT nizomiga muvo�iq, Bosh As-
sambleya tomonidan Xavfsizlik Kengashining 
doimiy boʻlmagan a’zoligiga saylanish uchun 
nomzod davlatning xalqaro tinchlik va xavfsiz-
likni ta’minlashda hamda Tashkilotning boshqa 
maqsadlariga erishishdagi faol ishtiroki asosiy 
mezon hisoblanadi. Shu nuqtayi nazardan, 
Oʻzbekistonning Gʻazoda tinchlik va barqarorlik 
oʻrnatish yoʻlidagi sa’y-harakatlari va tashabbus-
lari ushbu ulkan maqsadlarni roʻyobga chiqarish 
uchun siyosiy sarmoyadir. Qolaversa, Yaqin Sharq 
mintaqasi oʻzining nafaqat diniy va madaniy 
yaqinligi, balki savdo-iqtisodiy ahamiyatiga koʻra 
ham milliy manfaatlarimiz bilan toʻla uygʻunlik 
kasb etadi. 

Markaziy Osiyoning eng koʻp nufusli mamla-
kati boʻlmish Oʻzbekistonning xalqaro huquqiy 
tashabbuslari shu bilangina cheklanib qolmasligi 
lozim. Mintaqamizdagi transchegaraviy daryolar 
suvidan foydalanish, Orol boʻyidagi ekologik inqi-
roz, tashqi mehnat migratsiyasi, iqlim oʻzgarishlari 
bilan bogʻliq tabiiy muhit va boshqa omillar ya-
nada keng jabhali va chuqur xalqaro hamkorlikni 
talab etmoqda. Bunday hamkorlikni amalga oshi-
rish negizida esa birinchi navbatda, xalqaro huquq 
me’yorlari yotadi. Shunday ekan, mintaqadagi 

xalqaro hamkorlikning istiqbollari yangidan yangi 
xalqaro huquqiy tashabbuslarga bogʻliq. 

Oʻzbekistonning xalqaro va mintaqaviy miq-
yosdagi xalqaro huquqiy tashabbuskorligini oshi-
rish va xalqaro norma ijodkorligidagi ishtirokini 
yanada faollashtirish maqsadida bir qator taklif 
va tavsiyalarni ilgari surish mumkin. 

Birinchidan, Oʻzbekistonda xalqaro shartno-
malarning konstitutsiyaviy maqomini yanada 
mustahkamlash lozim, chunki xalqaro shartno-
malar zamonaviy xalqaro huquq norma ijodkor-
ligi va xalqaro huquqiy tashabbuslarning eng 
keng tarqalgan mahsuli va natijasi hisoblanadi. 
Bugungi kunda Oʻzbekiston tomonidan imzolan-
gan va rati�ikatsiya qilingan xalqaro shartnoma-
lar soni 5 mingdan ziyodni tashkil etadi. Xalqaro 
shartnomaviy-huquqiy amaliyot tobora kengayib 
borayotganiga qaramay asosiy qonunimizda xal-
qaro shartnomalarga oid alohida normalar tizimi 
mavjud emas. Xorijiy tajribalarga nazar solsak, 
1958-yil 4-oktyabrda qabul qilingan va hozirgi 
kunda amal qilib kelayotgan Fransiya konsti-
tutsiyasida “Xalqaro shartnomalar va bitimlar 
toʻgʻrisida” deb nomlanuvchi alohida boʻlim (VI 
boʻlim) mavjud boʻlib, uning 52–55-moddalarida 
xalqaro shartnomalarning turlari, muzokara 
olib borish, shartnomalarni rati�ikatsiya qilish 
va kuchga kiritish tartibi bayon etilgan (Conseil 
constitutionnel, 2024). 

Jahon tajribasidan kelib chiqqan holda Kons-
titutsiyamizning xalqaro shartnomalarga oid 
normalarini yanada takomillashtirish maqsadida 
IV bob (“Tashqi siyosat”)ni xalqaro shartnoma-
larga oid yangi moddalar bilan boyitish yoki xal-
qaro shartnomalarga oid normalarni alohida bob 
shaklida tizimlashtirish, muzokaralar olib borish 

tartibi va xalqaro shartnoma majburiyatlariga 
nisbatan davlatimiz roziligini ifoda etish usullari-
ni Asosiy qonunda yaqqol aks ettirish maqsadga 
muvo�iqdir. 

Ikkinchidan, Oʻzbekistonning xalqaro norma 
ijodkorligidagi ishtirokining konseptual va ins-
titutsional mexanizmlarini yanada takomillash-
tirish taklif etiladi. Shu maqsadda, Oʻzbekiston 
Respublikasi Oliy majlisi deputatlari, Senat a’zo-
lari, Hukumat vakillari, Tashqi ishlar va Adliya 
vazirligining xodimlari, xalqaro huquq sohasiga 
ixtisoslashgan oliy yuridik ta’lim professor-
oʻqituvchilari, sohada tadqiqotlar olib borayotgan 
olimlar va mutaxassislar ishtirokida maxsus mar-
kaz tashkil etish hamda uning faoliyatini qoʻllab-
quvvatlash, xalqaro norma ijodkorligi sohasida 
xalqaro tashkilotlarning tegishli tuzilmalari bilan 
maqsadli hamkorlikni yoʻlga qoʻyish muhim aha-
miyatga ega. 

Uchinchidan, xalqaro norma ijodkorligi 
sohasida oʻquv-uslubiy qoʻllanmalar yaratish, 
xalqaro “qonunchilik” texnikasiga oid bilim va 
koʻnikmalarni shakllantirish va takomillashtirish 
sohasida ilmiy-amaliy seminarlar, treninglar 
tashkil etish hamda axborot-targʻibot ishlarini 
tizimli tashkil etish tavsiya etiladi. 

Buning natijasida Oʻzbekistonning xalqaro 
maydondagi ovozi yanada baralla yangraydi, ular 
orqali xalqaro miqyosda milliy manfaatlarimiz 
toʻlaqonli himoya qilinadi, mamlakat nufuzi yuk-
saladi, xalqimizning xalqaro huquqiy savodxon-
ligi oshadi, Oʻzbekiston milliy huquqi tizimining 
xalqaro huquq bilan integratsiyalashuvi chuqur-
lashadi. Eng muhimi, jahonda tinchlik, hamji-
hatlik, barqaror rivojlanish va xalqaro huquqiy 
tartibot istiqboliga munosib hissa qoʻshiladi. 

